
Ҳар қандай ҳолатда Соҳибқирон ҳазратлари ўзи тузган давлат рамзларида 

қўллаган  учбурчак шаклдаги учта овалсимон белги тарихий жиҳатдан ўз 

тасдиғини топган. 

 

ШАЙБОНИЙЛАР СУЛОЛАСИ ДАВРИДА МОВАРОУННАҲРДАГИ 

ТИББИЁТ ИЛМИНИНГ РИВОЖЛАНИШИ ВА АҲВОЛИ 

Жаҳонгир Юнус ўғли ЭРГАШЕВ, 

Бухоро давлат университети 

“Жаҳон тарихи” кафедраси доценти. 

т.ф.ф.д. (PhD) 

j.ergashev91@mail.ru. тел: +99893.473-36-38. 

 

 Темурийлар сулоласи XV аср охирига келиб, тушкунликка учради. Сиёсий 

ҳокимият заифлашди, иқтисодий ҳаёт издан чиқди. 1506 йилда охирги 

темурийлардан бўлган Ҳусайн Бойқаро вафот этди. Заҳириддин Бобур Ватанни 

тарк этиб, Ҳиндистонга ўтиб кетди. Мовароуннахрда ягона давлат тузиш қўлидан 

келадиган куч қолмади. Тож-тахт учун олиб борилган тўхтовсиз урушлар ва чеки 

йўқ ҳар хил солиқлардан тинкаси қуриган халқ охирги темурийларни қўллаб-

қувватламади. XVI аср бошида Мовароуннахрни Шайбонийхон қўшинлари забт 

этдилар. Шайбонийхон одамлари ўзларини биз ўзбеклармиз, деб атардилар. Улар 

бу ердаги маҳаллий ўзбеклар (туркий халқлар) билан аралашиб кетиб, янги 

давлатни-ўзбек хонлигини барпо этдилар. 

Бу сулоланинг асосчиси Шайбонийхон анча билимдон одам эди. У адабиёт 

ва санъатга қизиқар, бу соҳа аҳлларини қўллаб-қувватларди. Темурийларга 

тақлид қилиб, мамлакатда иқтисодий ҳаёт, фан ва маданиятни ривожлантиришга 

интилди. Бу борада у баъзи тадбирларни ҳам амалга оширди. Аммо темурийлар 

шон-шуҳратга ета олмади. Дастлабки йилларда эса ҳарбий тўполонлар 

натижасида мамлакат қўшимча вайронагарчиликларга учраган эди. 

Шайбонийхон аскари босиб олинган шаҳарларни талон-тарож қилардилар. 

Бунинг натижасида халқ хонавайрон бўлар, халқ ўртасида турли касалликлар 

тарқалиб кетар, минглаб кишилар халок бўлар эдилар. Тарихда бу даврда бир 

неча бор эпидемиялар тарқалиб кетганлиги маълум.  

Шайбонийлар ҳукмронлик қилган даврда (XVI аср) мамлакатда тиббиёт 

анчагина ривожланди. Деярли ҳар бир шаҳарда касалхона, ногиронлар уйи. 

Дорихона, тиббий мактаблар бўларди. Масалан, XVI аср ўртасида Тошкентнинг 

кўркам чеккасида, “Чорбоғ” деган жойда маҳсус касалхона (“Шифохона”) 

қурилганлиги маълум. Бу ерда беморлар ва ярадорлар даволанганлар. 

Касалхоналарда тажрибали табиблар ишлардилар. Улар талабаларга тиб илмидан 

дарс ҳам берардилар. Чуқур билимли бу табиблар тибга оид асарлар ҳам 

ёзганлар43.  

Тиббиёт соҳасида қўлга киритилган ютуқлар карвон йўлларида тиббий 

                                                      
43 Рустамова Х.Е., Стожарова Н.К., Нурмаматова Қ.Ч., Абдурашидова Ш. А. / Тиббиёт тарихи - Тошкент.: 2014.- 

114 б 

хизмат кўрсатиш ривожига ҳам ижобий таъсир кўрсатди. Ўрта асрлар даврига 

келиб бу соҳада маълум ютуқлар қўлга киритилди. Шаҳарлардан ташқари, йирик 

қишлоқларда ва муҳим бекатларда ҳам савдо карвонларига, йўловчиларга тиббий 

хизмат кўрсатиш йўлга қўйилиб, бу билан шуғулланадиган махсус табиблар 

гуруҳлари шаклланди44. Тиббий билимлар ва тиббий хизмат кўрсатиш сирлари 

одатда авлоддан-авлодга мерос сифатида ўтиб, кўплаб табиблар сулолалари 

пайдо бўлди. Хусусан, минтақанинг чекка ҳудудларида ҳам йўловчиларга ва улов 

воситаларига малакали тиббий хизмат кўрсата оладиган маҳаллий табиблар 

бўлганлиги манбаларда қайд этилади45. 

Шайбонийлар даврида Ўзбекистон худудида яшаган йирик табиблардан 

бизга Муҳаммад Ҳусайн Мироқий ас-Самарқандий, Шоҳ Али ибн Сулаймон ал – 

Каҳҳол, Султон Али Хуросоний, тошкентлик Мулло Муҳаммад Юсуф табиб, 

Убайдулла ибн Юсуф Али ал-Каҳҳол, Мир Муҳаммад Ҳусайн алОқилийлар 

маълум.  Муҳаммад Ҳусайн ал-Мироқий ас-Самарқандий 1545 йилда 

доришуносликка оид катта бир асар ёзиб, унда ҳар хил шифобахш 

ўсимликларнинг хоссалари, уларни излаб топиш, дори тайёрлаш ва ишлатиш 

усулларини батафсил баён этган. Китобда турли доривор ўсимликларнинг рангли 

расмлари берилган, дорихонада ишлатиладиган асбоб-ускуналар, дори 

сақланадиган идишларнинг расмлари ҳам келтирилган.  

Муҳаммад Ҳусайн Мироқийнинг бу китоби дорихона ходимлари учун 

дастур ролини бажарган. Ундан табиблар ҳам фойдаланганлар, чунки улар 

кўпинча ўз беморларига дорини ўзлари тайёрлаб берардилар.  

Шоҳ Али ибн Сулаймон ал-Каҳҳол асли тошкентлик бўлиб, Каҳҳол, яъни 

кўз табиби эди. Бу соҳада у энг кўзга кўринган мутахассис ҳисобланарди.  

Шоҳ Али ибн Сулаймон ҳам кўп табибларга ўхшаб, ўз асарларини шеърий 

услубда ёзган. Масалан, унинг “Каҳҳолик санъатига бағишланган рисола” асари 

шеърий усулда ёзилган. Асарда кўзнинг тузилиши, кўз касалликларининг келиб 

чиқиши, уларни аниқлаш ва даволаш масалалари баён этилган ва бу касалликлар 

учун маҳсус дори тайёрлаш усуллари ҳам кўрсатилган.  

Султон Али Хуросоний Самарқанд ҳокими Абу Мансур Кучкинахон 

саройида хизмат қилган. Бу муаллифнинг бизга маълум ва машҳур асари 

“даволаш дастури” дир. Асарда киши организмининг барча аъзолари 

касалликларини бошдан бошлаб, оёққача батафсил баён этади. Султон Али 

Хуросонийнинг бундан бошқа “Муқаддимаи дастур ул-илож” номли асари ҳам 

бўлган. Бу асар кўпинча оддийгина қилиб “Муқаддима” деб аталиб келинган. 

Муаллиф “Муқаддима” га олдинги асарга кирмай қолган баъзи масалаларни 

киритган. “Муқаддима”нинг муҳим томони шундан иборатки, унда саломатликни 

сақлаш учун қандай тадбирларни амалга ошириб юриш усуллари кўрсатилган.  

Мулла Муҳаммад Юсуф табиб тошкентлик Каҳҳол бўлган. Бу табиб кўз 

касалликларидан ташқари бошқа касалликларини ҳам яхши билган. Уни 

Самарқанд хокимларидан Абдуллатифхон ўзига шахсий табиб қилиб тайинлаган. 

                                                      
44 Ўролов А. Самарқанд шаҳрининг ўрта асрлардаги даволаш ва шифобахш муассасалари ... – Б. 234-253. 
45 Логофет Д.Н. В горах и на равнинах Бухары. – СПб., 1913. – С. 247.  

Муҳаммад Юсуф табибнинг иситмали касалликларга бағишланган “Иситмаларни 

аниқлаш”, “Томир ва пешоб ҳақида рисола” номли асари ҳам маълум. Китоб икки 

қисмдан иборат бўлиб, биринчисида томир уришининг йил фасли. Кишининг 

руҳияти ва касалликнинг турига қараб ўзгариши баён этилса, иккинчисида сўз 

пешобга қараб касалликларни аниқлаш усули баён этилади. 

Муаллифнинг кўз касаллигига бағишланган “кўз табибининг афзаллиги” 

номли китоби ҳам мавжуд асарда кўз касалликлари ва уларнинг белгиларини 

ташқи томондан туриб белгилаш усулини кўрсатган, даволаш усулларини баён 

этган. 

Муҳаммад Оқилий (Мир Муҳаммад Ҳусайн ал-Оқилий) ҳам табиблар 

оиласидан бўлган. Асли ўзи Хуросонлик эди. Лекин Машҳадда яшаган. 

Муҳаммад Оқилий ўз касбини яхши эгаллаган мутахассис табиб бўлган. 

Олимнинг тибга оид бир неча асари бор. Шулардан бизга маълуми «Дорилар 

ҳазинаси» ва “Корабодин” (фармакопея) номли асарларидир. Муаллиф “Дорилар 

ҳазинаси” асарида турли касалликлар, уларнинг белгилари, диагностика ва 

даволаш усулларини баён этган. Китобда органларнинг юнонча, арабча ва туркча 

(ўзбекча) номлари берилган. “Фармакопея” да эса ҳар хил дори моддалари, 

уларнинг тайёрлаш ва ишлатиш йўллари кўрсатилган. Сўнги ўрта асрларда 

элчилик миссиялари ва йирик савдо карвонлари таркибида махсус табиблар ҳам 

бўлган. Бу бир томондан турли ҳудудлар ўртасидаги сиёсий ва иқтисодий 

алоқалар ривожига хизмат қилган бўлса, иккинчи томондан тиббий 

билимларнинг савдо йўллари бўйлаб турли минтақаларга тарқалишига хизмат 

қилган46. Махсус чопарлар, айғоқчилар ва давлат хизматидаги бошқа кишилар 

одатда, энг зарур тиббий дори-дармонлар, турли доривор гиёҳлар билан 

таъминланиб, улар ўзларига ва шерикларига бирламчи тиббий ёрдам кўрсата 

олиш малакасига ҳам эга бўлишган.  

Хулоса қилиб шуни айтиш мумкинки, юқорида номлари келтирилган 

табиблар ўз даврида савдо билан шуғулланган савдогарлар ва уларнинг 

карвонидаги ёрдамчиларига тиббий хизмат кўрсатишда жонбозлик кўрсатган. 

Улар томонидан яратилган тиббиёт илмига оид китоблар савдо карвонлари 

орқали бошқа мамлакатларга ҳам олиб кетилганлиги манбаларда ўз аксини 

топган. 

ФОЙДАЛАНИЛГАН АДАБИЁТЛАР: 

 Рустамова Х.Е., Стожарова Н.К., Нурмаматова Қ.Ч., Абдурашидова 

Ш. А. / Тиббиёт тарихи - Тошкент.: 2014.- 207 б. 

 Ўролов А. Самарқанд шаҳрининг ўрта асрлардаги даволаш ва шифобахш 

муассасалари ... – Б. 234-253. 

 Логофет Д.Н. В горах и на равнинах Бухары. – СПб., 1913. – С. 247.  

 Хўжаев А. Туркистон табобатининг Хитойга таъсири // Мозийдан садо. – 

Тошкент, 2006. – № 3 (315). – Б. 46-48; Мир Иззатулло. Ма’сири Бухоро (Бухорога 

                                                      
46 Бу ҳақда қаранг. Хўжаев А. Туркистон табобатининг Хитойга таъсири // Мозийдан садо. – Тошкент, 2006. – № 3 

(315). – Б. 46-48; Мир Иззатулло. Ма’сири Бухоро (Бухорога саёҳат) // Қўлёзма (форс тилида).  (Ўзбекистоннинг 

янги тарихи маркази кутубхонаси). – 72-варақ. 

ЎРТА ОСИЁ ҚАДИМГИ ДЕҲҚОНЧИЛИК МАДАНИЯТИ 

ЗАРАФШОН ВОҲАСИНИНГ ЎРНИ. 

 

Шапулатов Улуғбек Холтожиевич 

Термиз давлат университети таянч докторанти 

 

Ўрта Осиёнинг минтақавий ривожланиши асосида ибтидоий уруғ 

жамоаларининг ўзлаштирувчи хўжаликдан ишлаб чиқарувчи хўжаликка ўтиши, 

яъни деҳқончилик ва чорвачилик хўжаликларининг пайдо бўлиши ва 

ривожланиши ётади. Оддий қилиб айтганда, деҳқончилик ва чорвачиликнинг 

кашф этилиши минтақавий ривожланишнинг мазмун ва моҳиятини ташкил этган. 

Бу ибтидоий аждодларимиз ҳаётидаги туб маънодаги инқилобий ўзгаришлар 

Ўрта Осиё минтақасида, унинг ранг-баранг табиий-географик шароитига кўра, 

неолит давридан бошланди, яъни Ўрта Осиёда неолит давридан бошлаб 

ривожланишнинг минтақавий йўли шаклланиб борди. Бу жараённинг 

бошланишидан далолат берувчи дастлабки объект Жойтун археологик ёдгорлиги 

бўлиб, айнан мана шу объектда Ўрта Осиё минтақасининг илк бор қадимги 

деҳқончилик маданияти таркиб топган. Шу кезларда унинг шимолий 

сарҳатларида бу даврда ибтидоий жамоалар ҳали овчилик билан кун кечирар 

эдилар (Калтаминор маданияти)[1].   

Жойтун маданияти маданий-хўжалик анъаналари асосида таркиб топган 

энеолит ва бронза даврининг Анов-Номозгоҳ маданияти Ўрта Осиё жанубининг 

шимолий-шарқий минтақалари томон, шимолий Капеттоғ  бўйлаб кенг 

ёйилди[2.Б.123-187.]. Узоқ ўтмиш тарихимизнинг энеолит (мис-тош) даври деб 

номланган босқичида Қадимги Хоразм, Тошкент воҳаси ва Фарғона водийсида 

археологик тадқиқотлар натижаларига кўра, ибтидоий аждодларимиз хўжалик 

асосини ҳали овчилик, айниқса, балиқ овчилиги ташкил этар эди[3]. У эндигина 

илдиз отиб келаётган янги хўжалик – чорвачиликка ўз ўрнини бўшатиб 

улгурмаган эди.  

Айнан ана шу кезларда Ўрта Осиёнинг марказий вилоятларида ибтидоий 

жамоаларнинг хўжалик ҳаётида туб ўзгаришлар юз бера бошлайди, яъни 

Зарафшон водийсининг юқори қисмида, Ўзбекистон билан Тожикистон 

республикалари чегара ҳудудларида қадимги деҳқончилик маданиятининг 

фавқулодда янги маскани пайдо бўлади. Бу маскан Тожикистон республикасига 

қарашли Саразм қишлоғида, унинг жанубий-шарқий, қуёшга ўнгай томонида қад 

кўтаради. Саразм қишлоғи  Зарафшон дарёсининг Туркистон ва Зарафшон тоғ 

тизмалари оралиғидан чиқиб, кенг водийга юз тутган биринчи ва энг қадимги 

ўтроқ деҳқончилик маданиятига тегишли аҳоли пункти бўлган. 

“Саразм” суғдшунос олим В.А.Лившицнинг фикрига кўра, “сари-замин» 

